
Монгол улс одоогоос 30 жилийн өмнө зах зээлийн харилцаанд шилжих явцад нийгэм, эдийн засгийн салбарт хийсэн томоохон шинэчлэлийн нэг нь Улсын Их Хурлаас нийгмийн даатгалын шинэ тогтолцоонд шилжих эрх зүйн орчинг бүрдүүлж, 1994 онд нийгмийн даатгалын багц хуулиудыг баталж 1995 оноос хэрэгжүүлсэн нь Монгол Улсын Үндсэн хуулиар олгосон иргэдийнхээ тэтгэвэр, тэтгэмж, төлбөр авах эрхийг баталгаажуулсан явдал юм.
Улс орон бүр өөрийн орны онцлогт тохирсон тэтгэврийн даатгалын тогтолцоог бий болгож, хэрэгжүүлж, хөгжүүлж байна.
Нийгмийн даатгалын сангаас олгох тэтгэврийн тухай хууль нь Монгол Улсын Үндсэн хуулийн Арван зургадугаар зүйлийн 5 дахь заалтыг хэрэгжүүлэх, нийгмийн даатгалын сан бүрдүүлэх, уг сангаас хуульд заасан нөхцөлийн дагуу иргэнд тэтгэвэр, тэтгэмж, төлбөр зардал олгох, нийгмийн даатгалын сангийн зарцуулалтад хяналт тавих,  талуудын харилцааг зохицуулах зорилтын хүрээнд 2023 онд 7 бүлэг, 30 зүйл бүхий бүтэцтэй шинэчлэн найруулж, батлуулан хэрэгжүүлж байна. 
Нийгмийн даатгалын сангаас олгох тэтгэврийн тухай хуулийн зорилт нь Нийгмийн даатгалын ерөнхий хуульд заасны дагуу шимтгэл төлсөн даатгуулагчид тэтгэврийн даатгалын сангаас тэтгэвэр тогтоох, олгохтой холбогдсон харилцааг зохицуулна.
Хууль тогтоомжийн тухай хуулийн 51 дүгээр зүйл болон Засгийн газрын  2016  оны  “Аргачлал батлах тухай” 59  дүгээр  тогтоолын 6  дугаар  хавсралтаар  баталсан  “Хууль тогтоомжийн  хэрэгжилтийн  үр  дагаварт  үнэлгээ  хийх  аргачлал” (цаашид “аргачлал” гэх)-ын дагуу Нийгмийн даатгалын ерөнхий хуулийн холбогдох зүйл, хэсэг, заалтыг хамааруулан энэхүү үнэлгээг хийж гүйцэтгэлээ.

1.1. [bookmark: _Toc196842513]Үнэлгээ хийх шалтгаан 

Засгийн газрын 2016 оны 59 дүгээр тогтоолын 6 дугаар хавсралтаар батлагдсан Хууль тогтоомжийн хэрэгжилтийн үр дагаварт үнэлгээ хийх аргачлал (цаашид “Аргачлал” гэх)-ын дагуу хийж гүйцэтгэлээ. 
[bookmark: _Hlk147402576]
Нийгмийн даатгалын сангаас олгох тэтгэвэр, тэтгэмжийн тухай хууль нь 1994 онд анх батлагдаж, 1995 оноос хэрэгжиж эхлэн, 1995 оноос 2023 он хүртэлх хугацаанд нийт 22 удаа нэмэлт, өөрчлөлт орж , 2023 онд Нийгмийн даатгалын сангаас олгох тэтгэврийн хуулийн шинэчилсэн найруулгыг УИХ-аас хэлэлцэн баталж, 2024 оноос хэрэгжүүлж байна. 

Монгол Улсын Их Хурлын 2020 оны 52 дугаар тогтоолын 1 дүгээр хавсралтаар баталсан ““Алсын хараа-2050” Монгол Улсын урт хугацааны хөгжлийн бодлого”-ын 3.1-д ”Амьдралын баталгааг хангах нийгмийн хамгааллын үйлчилгээг хөгжүүлж, амьдралын чанарыг дээшлүүлэхүйц нийгмийн даатгалын тогтолцоог бэхжүүлнэ.” гэж заасан бөгөөд уг зорилтыг хэрэгжүүлэх I үе шат (2021-2030)-нд “Тэтгэврийн даатгалыг олон давхаргат тогтолцоонд шилжүүлсэн байна.”, “Нийгмийн даатгалын сангийн хөрөнгийн зохистой удирдлагыг төлөвшүүлж, санг алдагдалгүй түвшинд хүргэх, нийгмийн даатгалын бүрэн бие даасан тогтолцоог бий болгоно.” зэрэг арга хэмжээнүүдийг хэрэгжүүлэхээр заажээ.

Мөн тогтоолын 2 дугаар хавсралтаар баталсан ““Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно.” гэж, 3.1.3-т “Бүх ахмад настанд суурь тэтгэвэр олгоно.” гэж, 3.1.4-т “Хувийн тэтгэврийн нэмэлт даатгалыг нэвтрүүлж, төрийн болон хувийн тэтгэврийн сангаас тэтгэвэр авах нөхцөлийг бүрдүүлж, санхүүгийн зах зээлийг дэмжинэ.” гэж, 3.1.8-д “Тэтгэврийн даатгалын хагас хуримтлалын тогтолцоонд хэсэгчлэн шилжүүлж, 1979 оноос хойш төрсөн даатгуулагчийн тэтгэврийн даатгалын шимтгэлийг бодит хуримтлал болгоно.” гэж, 3.1.9-д “Тэтгэврийн даатгалын тогтолцоог бүрэн хуримтлалын тогтолцоонд шилжүүлэх үе шатыг эхлүүлнэ.” гэж тус тус заасан байна.

Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”-ийн 3.1-д заасан “Нийгмийн хамгааллын тогтолцоог шинэчлэх” зорилтын 3.1.1-д “Нийгмийн даатгалын хууль тогтоомжийг шинэчилж даатгуулагч олон эх үүсвэрээс тэтгэвэр авах нөхцөл бүрдэн, хуримтлалын нэгдсэн сан байгуулагдан иргэд бодит хуримтлалтай болох эрх зүйн шинэчлэл хийгдэнэ.” гэж заасан.

Түүнчлэн, Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-ийн 2.1.3.4-т “Хагас хуримтлалын тогтолцоонд шилжиж, тэтгэврээ өвлүүлэх, урьдчилан ашиглах хууль, эрх зүйн зохицуулалтыг үе шаттайгаар хэрэгжүүлнэ.” гэж, 2.1.3.5-д “Хувийн нэмэлт тэтгэврийн тогтолцоог бий болгох хууль, эрх зүйн орчныг бүрдүүлж, ирээдүйд ахмад настнууд олон эх үүсвэрээс тэтгэвэр авах боломжийг бүрдүүлнэ.” гэж тус тус заасан.

Мөн Монгол Улсын Их Хурлын 2015 оны 53 дугаар тогтоолоор баталсан “Төрөөс тэтгэврийн шинэчлэлийн талаар баримтлах бодлого (2015-2030)”-ын 1.1-д “Төрөөс тэтгэврийн шинэчлэлийн талаар баримтлах бодлогын зорилго нь хүн амын насны бүтцийн өөрчлөлт, дундаж наслалтын өсөлтөөс үүдэлтэйгээр зайлшгүй өсөн нэмэгдэх тэтгэврийн зардлыг төр, иргэн, ажил олгогч санхүүгийн чадавхаа үндэслэн хамтран хариуцаж, ахмад настны амьжиргаанд хүрэлцэхүйц зохистой хэмжээний тэтгэвэр олгох тогтолцоог бүрдүүлэхэд оршино.” гэж, 1.2-т “Тэтгэврийн шинэчлэлийн бодлого нь тэтгэврийн даатгалын хамрах хүрээг нэмэгдүүлж, малчин, хувиараа хөдөлмөр эрхлэгчид зориулсан тусгай хөтөлбөрийг бий болгож, тэтгэврийн тогтолцоонд хувийн хэвшлийн оролцоог сайн дурын нэмэлт даатгалын хэлбэрээр дэмжин, ахмад настан олон эх үүсвэр бүхий тэтгэврийн орлоготой байх нөхцөлийг бүрдүүлж, даатгуулагчийг илүү олон жил хөдөлмөрлөж, тасралтгүй шимтгэл төлөхийг урамшуулна.” гэж тус тус заажээ. Энэхүү тогтоолын 2.1 дэх заалтад "Төрөөс тэтгэврийн шинэчлэлийн талаар баримтлах бодлого"-ын зорилго, зарчимд нийцүүлэн холбогдох хууль тогтоомжийн төслийг боловсруулж, Монгол Улсын Их Хуралд өргөн мэдүүлэхийг Засгийн газарт даалгасан байна.

Манай улс зах зээлийн эдийн засгийн харилцаанд нийцүүлэн 1994 онд Нийгмийн даатгалын багц хуулийн хүрээнд Нийгмийн даатгалын сангаас олгох тэтгэвэр, тэтгэмжийн тухай 1994 онд баталж, 1995 оноос хэрэгжүүлсэн нь нийгэм, эдийн засгийн хүрээнд хийгдсэн томоохон шинэчлэлийн нэг болсон. Тус хуулиар даатгуулагчид төлсөн шимтгэл, авч байсан цалин хөлс уялдсан тэтгэвэр олгох тогтолцоог бүрдүүлсэн.

Улс орны нийгэм, эдийн засгийн байдал, хүн амын насны бүтэц, дундаж наслалт, хөдөлмөрийн харилцааны хэв шинжийн өөрчлөлттэй холбоотойгоор нийгмийн даатгалын харилцаа нь удаан хугацаанд нэг хэв маягаар үргэлжлэх нь боломжгүй болж байна. Иймд дэлхийн бусад улсын адил манай улс дээрх өөрчлөлтөөс хамаарч нийгмийн даатгалын тогтолцооны болон параметрийн шинэчлэлийг үе шаттай, аажмаар буюу даатгуулагч, ажил олгогч, тэтгэвэр авагч болон улсын төсөвт ачаалал багатайгаар хийж ирсэн.

Нийгмийн даатгалын санд 2024 онд 5.6 их наяд төгрөгийн орлого төвлөрүүлснээс давхардсан тоогоор 761.9 мянган хүний тэтгэвэр, тэтгэмж, төлбөрт 5.1 их наяд төгрөг зарцуулсан байна. Өөрөөр хэлбэл, нийгмийн даатгалын сан нь улсын төсвийн орлогын 1/5-тэй тэнцэхүйц хэмжээгээр бүрдүүлж, нийт зардлын 17 хувьтай дүйцэх зардлыг олгож ирлээ.

Цаашид тэтгэврийн даатгалын шинэчлэлийг даатгуулагч, тэтгэвэр авагчид илүү ээлтэй байдлаар үргэлжлүүлэх, хүн ам насжихын хэрээр дундаж наслалт, тэтгэвэр авах хугацаа уртсаж байгаатай холбогдуулан тэтгэврийн хэмжээ буурахаас сэргийлж, ахмад настны амьжиргаанд хүрэлцэхүйц зохистой хэмжээний тэтгэвэр олгох, тэтгэврийн даатгалын сангийн ачааллыг зохистой хэмжээнд хадгалах, цаашлаад залуу үед ирэх ачааллыг багасгах тогтолцоог үе шаттай бүрдүүлэх шаардлага зүй ёсоор тавигдаж байна.

Дэлхийн нийтээр ахмад настныг ядуурлаас сэргийлэх, тэтгэвэрт гарах үед амьжиргаанд нь хүрэлцэхүйц зохистой хэмжээний тэтгэвэр олгох тогтолцоог бүрдүүлэхэд анхаарч, тэтгэврийн олон давхаргат тогтолцоог нэвтрүүлж байгаа нийтлэг хандлага байна. Тухайлбал, улс орнуудад 0)улсын төсвөөс санхүүжих халамжийн тэтгэвэр, 1) албан журмын улсын тэтгэвэр, 2) албан журмын хувийн тэтгэврийн хуримтлал, 3) сайн дурын хувийн нэмэлт хуримтлал, 4) албан бус дэмжлэг, хөрөнгө гэсэн олон давхаргат тэтгэврийн тогтолцоог хөгжүүлэхийг Дэлхийн банк зөвлөмж болгодог. 

Түүнчлэн, тэтгэврийн тогтолцоо нь санхүүгийн хувьд тогтвортой бөгөөд хүртээмжтэй байх тэнцвэрийг хадгалахын зэрэгцээ ахмад настны амьжиргаанд хүрэлцэхүйц зохистой хэмжээний тэтгэвэр олгох, тэтгэвэр нь шударга, таамаглаж болохуйц байх шалгуурыг хангах ёстой.

Монгол Улсын тэтгэврийн даатгалын сангаас 2025 онд 4.9 их наяд төгрөгийг 518.7 мянган тэтгэвэр авагч (үүнээс 82.6 хувь буюу 428.4 мянга нь өндөр насны тэтгэвэр авагч)-ийн тэтгэвэрт зарцуулсан. 

Улсын төсвөөс тэтгэврийн даатгалын санд 2022 онд 840 тэрбум төгрөг, 2023 онд 760 тэрбум, 2024 онд 1.2 их наяд төгрөг, 2025 онд 1.45 их наяд төгрөг олгосон бол 2026 онд 1.62 их наяд төгрөг олгоно. Цаашид 2030 онд 3.7, 2035 онд 5.7 их наяд төгрөгт хүрэх төлөвтэй байна. (Үүнд 1995 оноос өмнө тэтгэвэр тогтоолгосон иргэдийн болон цэргийн албан хаагчдын, зарим иргэний тэтгэврийн зардлыг багтсан болно.)

Түүнчлэн, Нийгмийн даатгалын сангаас олгох тэтгэврийн тухай хуульд бүрэн тэтгэврийн доод хэмжээг сарын хөдөлмөрийн хөлсний доод хэмжээний 75 хувь, хувь тэнцүүлсэн тэтгэврийн доод хэмжээг сарын хөдөлмөрийн хөлсний доод хэмжээний 50 хувиас багагүй байхаар тус тус заасан. 

Тэтгэвэр авагчдын 45 орчим хувь нь бүрэн тэтгэврийн доод хэмжээ, 16 орчим хувь нь хувь тэнцүүлсэн тэтгэврийн доод хэмжээ авч байна. Тэтгэврийн доод хэмжээг тэтгэврийн хэмжээтэй зэрэгцүүлэн удаа дараа нэмсэн нь сангийн ачааллыг эрс нэмэгдүүлж, тэтгэвэр авагчдын авч байсан цалин хөлс болон шимтгэл төлсөн хугацаанд үндэслэн тогтоосон тэтгэврийн хэмжээ хоорондын хамаарлыг сулруулж байна. Мөн ажилласан жил, шимтгэл төлсөн хугацааг нөхөн тооцох арга хэмжээг хоёр удаа хэрэгжүүлснээр тэтгэвэр авагчдын тоо, сангийн зардал нэмэгдсэн.

Дэлхийн улс орнууд ахмад настныхаа амьжиргааг хангах, зохистой хэмжээний тэтгэврийг олгох зорилгоор олон давхаргат тэтгэврийн тогтолцооны хүрээнд суурь (нийгмийн) тэтгэврийг олгож байна. Тухайлбал, Нидерланд, Казахстан, Япон улс суурь тэтгэврийг нийт ахмад настанд олгож байгаа бол Австрали, Солонгос, Армени улс ахмад настны амьжиргааны түвшнээс хамаарч суурь тэтгэврийг тухайн улсад оршин суусан хугацаа эсхүл, суурь тэтгэвэр олгох насанд хүрсэн тохиолдолд олгодог. 

Манай улс олон давхаргат тэтгэврийн тогтолцоонд шилжих хүрээнд даатгуулагчийн олон жил шимтгэл төлөхийг урамшуулах, тэтгэврийн доод хэмжээг аажмаар халах, ахмад настны амьжиргаанд хүрэлцэхүйц хэмжээний тэтгэвэр олгох зорилгоор суурь тэтгэврийг нэвтрүүлэх, суурь тэтгэврийн зардлыг улсын төсөв болон нийгмийн даатгалын сангаас санхүүжүүлэх шаардлага байна.

Түүнчлэн, манай улс тэтгэврийн насыг үе шаттай аажмаар нэмэгдүүлж байгаа хэдий ч тэтгэврийн зарим параметрийн шинэчлэлийг хийх шаардлага байсаар байна. Тухайлбал өнөөдрийн мөрдөж буй хуулийн хүрээнд тэтгэврийг тэтгэврийн даатгалын шимтгэл төлж, ажилласан дараалсан 5 жилийн цалин хөлс, түүнтэй адилтгах орлогоос тогтоож байгаа нь ялангуяа нийгмийн даатгалд сайн дураар хамрагдаж байгаа даатгуулагчдыг хөдөлмөр эрхлэх эхэн үедээ орлогоо багаар мэдүүлж, шимтгэл төлөөд тэтгэвэр тогтоолгох дөхсөн сүүлийн жилүүдэд орлогоо зориуд өндрөөр мэдүүлэн шимтгэл төлөх сэдлийг төрүүлж байгаа тул холбогдох хуульд өөрчлөлт хийх шаардлага байна.

Мөн өндөр насны тэтгэврийн ердийн насыг 2018 оноос хойш жил бүр 3 сараар нэмэгдүүлж, 65 насанд хүргэх зохицуулалтыг хэрэгжүүлж байгаа боловч хөдөлмөрийн хэвийн бус, хөнгөлөлттэй нөхцөлийн тэтгэврийн насыг нэмэгдүүлээгүй хэвээр мөрдөж байгаа нь даатгуулагчийн эрт тэтгэвэр тогтоолгох хандлагыг үүсгэж байна. Түүнчлэн, нийт өндөр насны тэтгэвэр авагчдын 44.4 хувь буюу 184.0 мянган тэтгэвэр авагч нь хөнгөлөлттэй буюу эрт тэтгэвэр тогтоолгон авч байна. Тиймээс хөнгөлөлттэй нөхцөлөөр эрт тэтгэвэр тогтоолгож буй тэтгэврийн насыг аажмаар нэмэгдүүлэх зохицуулалт шаардлагатай байна. 

Иймээс олон улсын нийтлэг жишиг, Дэлхийн банк, олон улсын банк, санхүүгийн байгууллагуудын зөвлөмжүүдийг харгалзан одоо мөрдөж байгаа Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулж суурь тэтгэврийн харилцааг зохицуулах зохицуулалт, тэтгэврийн даатгалын сангийн ачааллыг бууруулах тулгамдсан асуудлыг шийдвэрлэх бодит хэрэгцээ, шаардлага үүссэн байгаа учир Нийгмийн даатгалын сангаас олгох тэтгэврийн тухай хуулийн хэрэгжилтийн үр дагаварт энэхүү үнэлгээг хийсэн. 

1.2. [bookmark: _Toc196842514]Үнэлгээ хийх хүрээ

Үнэлгээний хүрээг тогтоох ажиллагаа нь хууль тогтоомжийн хэрэгжилтийн үр дагаврыг судлах явцад агуулгын хувьд чухал ач холбогдолтой, нөлөөлөл үзүүлэх хамгийн гол зохицуулалтыг тодорхойлоход чиглэдэг. Аргачлалын 3 дугаар зүйлийн 3.3.1-д “үнэлгээ хийх хүрээг тогтоох ажиллагаа нь хууль тогтоомжийн хэрэгжилтийн үр дагаврыг судлах явцад агуулгын хувьд ач холбогдолтой, нөлөөлөл үзүүлэх хамгийн гол зохицуулалтыг тодорхойлоход чиглэнэ” хэмээн заасан байна.

Нийгмийн даатгалын тогтолцоо нь төр, иргэн, аж ахуйн нэгж, байгууллагаас хууль тогтоомжид заасан хувь хэмжээ, журмын дагуу зохих хэмжээний шимтгэл төлж, улмаар нийгмийн даатгалын сан бүрдүүлж, даатгуулагч нь өндөр наслах, хөдөлмөрийн чадвараа түр буюу урт хугацаагаар алдах, ажилгүй болох, өвчлөх тохиолдолд даатгуулагчид өөрт нь, хэрэв тухайн даатгуулагч нас барвал түүний асрамжинд байсан насанд хүрээгүй, хөдөлмөрийн чадваргүй этгээдэд хууль, тогтоомжид заасны дагуу тэтгэвэр, тэтгэмж, төлбөр олгох агуулга бүхий нийгэм, эдийн засгийн шинжтэй цогц арга хэмжээ юм. 

Нийгмийн даатгалын харилцаа нь удаан хугацаанд нэг хэв маягаар үргэлжлэх нь бараг боломжгүй бөгөөд манай улсын хувьд 1995 оноос хойш гарч байгаа хүн ам зүйн бүтэц, амьдралын хэв маяг, хөдөлмөрийн харилцааны олон төрөл хэлбэрүүд, эдийн засгийн нөхцөл байдал, нийгмийн даатгалын хамралт, нийгмийн даатгалын сангийн орлого, зарлагын бүтэц зэргээс хамааран Нийгмийн даатгалын багц хуулийн шинэчилсэн найруулгыг 2023 онд Улсын Их Хурлаас хэлэлцэн баталж, 2024 оноос хэрэгжүүлж байгаа боловч зарим асуудлыг шийдвэрлэж чадахгүй байна. 

Иймд Нийгмийн даатгалын сангаас олгох тэтгэврийн тухай хуулийн 3, 5, 6, 9, 20 дугаар зүйлүүд болон тэдгээрт холбогдох зохицуулалтуудыг үнэлгээ хийх хүрээнд хамруулах нь зүйтэй гэж үзлээ. 

1.3. [bookmark: _Toc196842515]Үнэлгээ хийх шалгуур үзүүлэлт

Аргачлалын 3 дугаар зүйлийн 3.4-т Хууль тогтоомжийн хэрэгжилтийн үр дагаврыг тодорхойлоход сонгох шалгуур үзүүлэлтүүдийн жагсаалтыг тусгасан бөгөөд энэхүү шалгуур үзүүлэлтүүдээс дараах 2 шалгуур үзүүлэлтийг сонгож байна. Үүнд:

Аргачлалын 3.4.1-д заасан “зорилгод хүрсэн түвшин”. Энэхүү шалгуур үзүүлэлтийн хувьд тухайн хууль тогтоомж хэрэгжиж эхэлснээс хойших хугацаанд хуулийн зорилго, зорилтдоо хүрсэн эсэхийг тогтоох, аргачлалын 3.4.5-д заасан “практикт нийцэж байгаа байдал”. Энэхүү шалгуур үзүүлэлтийн хүрээнд тухайн хууль тогтоомжийн зохицуулалт хэрхэн хэрэгжиж байгаа, түүний эерэг болон сөрөг үр дагавар хэрэгжүүлэхэд хүндрэл гарч байгаа эсэх зэргийг  тодорхойлно. 

1.3.1. [bookmark: _Toc196842516]“Зорилгод хүрсэн түвшин” шалгуур 
Энэхүү шалгуур үзүүлэлтээр тухайн хууль тогтоомж хэрэгжиж эхэлснээс хойш хугацаанд хуулийн зорилго, зорилтдоо хүрсэн эсэхийг тогтоохыг зорьдог.  Нийгмийн даатгалын сангаас олгох тэтгэврийн тухай хуулийн 1 дүгээр зүйлийн 1.1 дэх хэсэгт “Энэ хуулийн зорилт нь Нийгмийн даатгалын ерөнхий хуульд заасны дагуу шимтгэл төлсөн даатгуулагчид тэтгэврийн даатгалын сангаас тэтгэвэр тогтоох, олгохтой холбогдсон харилцааг зохицуулахад оршино” гэж заасан. 

Нийгмийн даатгалын сангаас олгох тэтгэврийн тухай хуулийн зорилт нь бүхэлдээ Үндсэн хуулийн Арванзургадугаар зүйлийн 5 дахь хэсгийг хэрэгжүүлж чадаж буй эсэхийг, түүнчлэн, Монгол Улсын Их Хурлын 2020 оны 52 дугаар тогтоолын 1 дүгээр хавсралтаар баталсан ““Алсын хараа-2050” Монгол Улсын урт хугацааны хөгжлийн бодлого”-ын 3.1-д ”Амьдралын баталгааг хангах нийгмийн хамгааллын үйлчилгээг хөгжүүлж, амьдралын чанарыг дээшлүүлэхүйц нийгмийн даатгалын тогтолцоог бэхжүүлнэ.” гэж заасан бөгөөд уг зорилтыг хэрэгжүүлэх I үе шат (2021-2030)-нд “Тэтгэврийн даатгалыг олон давхаргат тогтолцоонд шилжүүлсэн байна.”, “Нийгмийн даатгалын сангийн хөрөнгийн зохистой удирдлагыг төлөвшүүлж, санг алдагдалгүй түвшинд хүргэх, нийгмийн даатгалын бүрэн бие даасан тогтолцоог бий болгоно.” ,мөн тогтоолын 2 дугаар хавсралтаар баталсан ““Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно.” гэж, 3.1.3-т “Бүх ахмад настанд суурь тэтгэвэр олгоно.” гэж, 3.1.4-т “Хувийн тэтгэврийн нэмэлт даатгалыг нэвтрүүлж, төрийн болон хувийн тэтгэврийн сангаас тэтгэвэр авах нөхцөлийг бүрдүүлж, санхүүгийн зах зээлийг дэмжинэ.” гэж, 3.1.8-д “Тэтгэврийн даатгалын хагас хуримтлалын тогтолцоонд хэсэгчлэн шилжүүлж, 1979 оноос хойш төрсөн даатгуулагчийн тэтгэврийн даатгалын шимтгэлийг бодит хуримтлал болгоно.” гэж, 3.1.9-д “Тэтгэврийн даатгалын тогтолцоог бүрэн хуримтлалын тогтолцоонд шилжүүлэх үе шатыг эхлүүлнэ.” гэж, Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”-ийн 3.1-д заасан “Нийгмийн хамгааллын тогтолцоог шинэчлэх” зорилтын 3.1.1-д “Нийгмийн даатгалын хууль тогтоомжийг шинэчилж даатгуулагч олон эх үүсвэрээс тэтгэвэр авах нөхцөл бүрдэн, хуримтлалын нэгдсэн сан байгуулагдан иргэд бодит хуримтлалтай болох эрх зүйн шинэчлэл хийгдэнэ.” гэж, УИХ-ын 2015 оны 52 дугаар тогтоолоор баталсан “Төрөөс тэтгэврийн шинэчлэлийн талаар баримтлах бодлого 2015-2030”-д заасан “Төрөөс тэтгэврийн шинэчлэлийн талаар баримтлах бодлого (2015-2030)”-ын 1.1-д “Төрөөс тэтгэврийн шинэчлэлийн талаар баримтлах бодлогын зорилго нь хүн амын насны бүтцийн өөрчлөлт, дундаж наслалтын өсөлтөөс үүдэлтэйгээр зайлшгүй өсөн нэмэгдэх тэтгэврийн зардлыг төр, иргэн, ажил олгогч санхүүгийн чадавхаа үндэслэн хамтран хариуцаж, ахмад настны амьжиргаанд хүрэлцэхүйц зохистой хэмжээний тэтгэвэр олгох тогтолцоог бүрдүүлэхэд оршино” гэж, 1.2-т “Тэтгэврийн шинэчлэлийн бодлого нь тэтгэврийн даатгалын хамрах хүрээг нэмэгдүүлж, малчин, хувиараа хөдөлмөр эрхлэгчид зориулсан тусгай хөтөлбөрийг бий болгож, тэтгэврийн тогтолцоонд хувийн хэвшлийн оролцоог сайн дурын нэмэлт даатгалын хэлбэрээр дэмжин, ахмад настан олон эх үүсвэр бүхий тэтгэврийн орлоготой байх нөхцөлийг бүрдүүлж, даатгуулагчийг илүү олон жил хөдөлмөрлөж, тасралтгүй шимтгэл төлөхийг урамшуулна” гэж, 2.1.4-т заасан “эрэгтэй, эмэгтэй даатгуулагчийн өндөр насны тэтгэвэр тогтоолгох насны доод хязгаар ижил байх” гэж, 3.2.10-т “тэтгэврийн даатгалын сангаас өндөр насны тэтгэвэр тогтоолгох эрх үүссэн ахмад настан бүрт суурь тэтгэвэр олгоно.” гэж тус тус заасан байна. 
	
	Сонгосон зүйл, заалтыг хүснэгтээр тодорхойлбол: 

Хүснэгт 1. Зорилгод хүрсэн түвшин шалгуур үзүүлэлтийн хүрээнд сонгосон зүйл, заалтууд.
	№
	Сонгосон зүйл, хэсэг, заалт
	Зүйл, хэсэг, заалтын агуулга

	1. 
	3 дугаар зүйл 
	Тэтгэврийн даатгалын сангаас олгох тэтгэврийн төрөл

	2. 
	5 дугаар зүйл 
	Өндөр насны тэтгэвэр авах эрх

	3. 
	6 дугаар зүйл
	Өндөр насны тэтгэвэр бодох арга

	4. 
	9 дүгээр зүйл
	Өндөр насны тэтгэврийн тусгай зохицуулалт

	5. 
	20 дугаар зүйл
	Тэтгэвэр тогтоолгох цалин хөлс, түүнтэй адилтгах орлогыг тодорхойлох



1.3.2. [bookmark: _Toc196842517]“Практикт нийцэж байгаа байдал” шалгуур 
Нийгмийн даатгалын сангаас олгох тэтгэврийн тухай хууль нь тэтгэврийн даатгалын санд шимтгэл төлсөн даатгуулагчид тэтгэвэр тогтоох эрх, нөхцөлийн дагуу тэтгэвэр тогтоож, олгох, харилцааг зохицуулдаг ба ажил олгогч, даатгуулагч  болон төрийн оролцоог ханган хэрэгждэг байна.

2023 онд Нийгмийн даатгалын сангаас олгох тэтгэврийн тухай хуулийн шинэчилсэн найруулга батлагдсанаас хойш уг хуулийн хэрэгжилтийн зарим тоон мэдээллийг дурдвал: 
· 2024 оны жилийн эцсийн байдлаар нийт 504.9 мянган тэтгэвэр авагчдад 4.3 их наяд төгрөгийн тэтгэвэр олгосон; 
· 2025 оны жилийн эцсийн байдлаар нийт 518.7 мянган тэтгэвэр авагчдад 4.9 их наяд төгрөгийн тэтгэвэр олгосон; 
· 2026 оны 01 дүгээр сарын 01-ний өдрөөс бүх тэтгэвэр авагчдын тэтгэврийн хэмжээг 80.0 мянган төгрөгөөр нэмэгдүүлсэн;
·  Тэтгэврийн даатгалын санд 63.8 мянган ажил олгогчийн 1.009.9 мянган даатгуулагчийн, 130.6 мянган сайн дураар даатгуулагчийн 5.2 их наяд төгрөгийн шимтгэлийн орлого төвлөрүүлсэн. (давхардаагүй тоогоор)
Иймд:
 Энэхүү шалгуур үзүүлэлтийн хүрээнд Нийгмийн даатгалын сангаас олгох тэтгэврийн тухай хууль тогтоомжийн зохицуулалт хэрхэн хэрэгжиж байгаа, түүний эерэг болон сөрөг үр дагавар хэрэгжүүлэхэд хүндрэл бэрхшээл гарч байгаа эсэхийг тодорхойлоход чиглэгддэг тул дараах зүйл, хэсэг, заалтыг уг шалгуурын хүрээнд сонгосон болно.

Хүснэгт 2. Практикт нийцэж буй байдал, шалгуур үзүүлэлтийн хүрээнд сонгосон зүйл заалтууд
	Д/д
	Сонгосон зүйл, хэсэг, заалт
	Зүйл, хэсэг, заалтын агуулга

	1. 
	3 дугаар зүйл
	Тэтгэврийн даатгалын сангаас олгох тэтгэврийн төрөл

	2. 
	5 дугаар зүйл 
	Өндөр насны тэтгэвэр авах эрх

	3. 
	6 дугаар зүйл
	Өндөр насны тэтгэвэр бодох арга

	4. 
	9 дүгээр зүйл
	Өндөр насны тэтгэврийн тусгай зохицуулалт

	5. 
	20 дугаар зүйл
	Тэтгэвэр тогтоолгох цалин хөлс, түүнтэй адилтгах орлогыг тодорхойлох



1.4. [bookmark: _Toc196842518]Шалгуур үзүүлэлтийг томьёолох 

Энэхүү үнэлгээг хийхэд “зорилгод хүрсэн түвшин” болон “практикт нийцэж байгаа байдал” гэсэн шалгуур үзүүлэлтүүдийг сонгож авсан болно. 
Шалгуур үзүүлэлтийг томьёолохдоо сонгосон шалгуур үзүүлэлтийн хүрээнд дараах асуултуудыг боловсруулав.

Зорилгод хүрсэн түвшин шалгуур үзүүлэлтийн хүрээнд: 
1. Нийгмийн даатгалын сангаас олгох тэтгэврийн тухай хуулийн 3 дугаар зүйл. Монгол Улсын урт, дунд хугацааны бодлого, хөтөлбөрт тусгасан “олон давхаргат тэтгэврийн тогтолцоо”-ны элементийг нэвтрүүлсэн эсэх; 
2. Нийгмийн даатгалын сангаас олгох тэтгэврийн тухай хуулийн 5 дугаар зүйл. “Өндөр насны тэтгэвэр авах эрх” нь Монгол Улсын урт, дунд хугацааны бодлого, хөтөлбөрт нийцсэн эсэх;  
3. Нийгмийн даатгалын сангаас олгох тэтгэврийн тухай хуулийн 6 дугаар зүйл. Нэрийн дансны аргаар тэтгэвэр бодох арга нь Монгол Улсын урт, дунд хугацааны бодлого, хөтөлбөрт нийцсэн эсэх;
4. Нийгмийн даатгалын сангаас олгох тэтгэврийн тухай хуулийн 9 дүгээр зүйл. Өндөр насны тэтгэврийн тусгай зохицуулалт нь хууль тогтоомжид нийцсэн эсэх.
5. Нийгмийн даатгалын сангаас олгох тэтгэврийн тухай хуулийн 20 дугаар зүйл. Тэтгэвэр тогтооход баримтлах дундаж цалин (5 жил) хөлс нь Монгол Улсын урт, дунд хугацааны бодлого, хөтөлбөрт нийцсэн эсэх.
 
Практикт нийцэж буй байдал шалгуур үзүүлэлтийн хүрээнд: 
- Нийгмийн даатгалын сангаас олгох тэтгэврийн тухай хуулийн 3 дугаар зүйл:
	Тэтгэврийн даатгалын сангаас олгох тэтгэврийн төрлийг тусгасан хэдий ч Монгол Улсын урт, дунд хугацааны бодлогын баримт бичигт тусгасан суурь тэтгэвэр олгох зорилго, зорилт туссан эсэх;
- Нийгмийн даатгалын сангаас олгох тэтгэврийн тухай хуулийн 5 дугаар зүйл: Даатгуулагчийн өндөр насны тэтгэвэр тогтоолгох нас шударгаар тодорхойлсон эсэх;
- Нийгмийн даатгалын сангаас олгох тэтгэврийн тухай хуулийн 6 дугаар зүйл. Хагас хуримтлалын тогтолцоонд үе шаттай шилжих зорилгоор даатгуулагчийн тэтгэврийн даатгалын шимтгэлийн 2 хувийг тэтгэврийн нөөц санд хуримтлуулж байгаатай холбогдуулан тэтгэвэр бодох аргыг оновчтой тодорхойлсон эсэх;
- Нийгмийн даатгалын сангаас олгох тэтгэврийн тухай хуулийн 9 дүгээр зүйл. Өндөр насны тэтгэврийн тусгай зохицуулалт нь зөв тодорхойлогдсон эсэх;
- Нийгмийн даатгалын сангаас олгох тэтгэврийн тухай хуулийн 20 дугаар зүйл. Даатгуулагчийн тэтгэвэр тогтооход баримтлах дундаж цалинг шударгаар тодорхойлсон эсэх:
 
1.5. [bookmark: _Toc196842519]Мэдээлэл цуглуулах аргыг сонгох

Энэхүү ажлын хүрээнд үнэлгээ хийх хуулийн зүйл, хэсэг, заалтын зорилгод хүрсэн түвшин, практик хэрэгжилт болон хүлээн зөвшөөрөгдсөн байдлыг илрүүлэх зорилгоор аргачлалын 3.7.3-т тусгасан мэдээлэл дараах аргуудыг ашигласан болно. Үүнд: 
1.Хууль тогтоомжийн хэрэгжилтийг хариуцан зохион байгуулж байгаа байгууллага, холбогдох төрийн болон төрийн бус байгууллагын төлөөллийг оролцуулан Нийгмийн даатгалын салбарт хэрэгжүүлж байгаа хууль тогтоомж, бодлогод хийсэн үнэлгээ;
2. Дэлхийн банк, олон улсын байгууллагаас өгсөн зөвлөмж, тайлан;
3. Хороо, олон нийтийн байгууллагуудаас ирүүлсэн санал.


[bookmark: _Toc196842520]ХОЁР. ХЭРЭГЖҮҮЛЭХ ҮЕ ШАТ 

[bookmark: _Hlk231742401]Нийгмийн даатгалын сангаас олгох тэтгэврийн тухай хуулийн хэрэгжилтийн үр дагаварт үнэлгээ хийхдээ мэдээлэл цуглуулах аргуудын дагуу холбогдох мэдээлэл цуглуулах, судалгаа хийх ажлыг холбогдох материалыг цуглуулан үнэлгээг хийсэн болно. Үүнд:
· Монгол Улсын хууль тогтоомж 
· Бодлогын баримт бичиг
· Судалгааны тайлан
· Цахим эх сурвалж
· Нийгмийн даатгалын сангийн статистик эмхэтгэлүүд

[bookmark: _Toc196842521]ГУРАВ. ҮНЭЛЭХ ҮЕ ШАТ 

Үнэлэх үе шатанд сонгосон шалгуур үзүүлэлтийн томьёоллын дагуу БОНБҮтХ-аас сонгож авсан зохицуулалтуудад дараах байдлаар үнэлгээ хийлээ.
 
[bookmark: _Toc196842522]3.1.“Зорилгод хүрсэн түвшин” шалгуур үзүүлэлтийн хүрээнд үнэлсэн байдал: 
Нийгмийн даатгалын сангаас олгох тэтгэврийн тухай хуулийн үндсэн зорилтыг “Монгол Улсын Үндсэн хуулийн Арван зургаадугаар зүйлийн 5 дахь заалтыг хэрэгжүүлэх, Монгол Улсын урт, дунд хугацааны бодлогын баримт бичигт тусгасан зорилго зорилтыг хангаж байх ёстой гэж үзсэн учир тус хуулийн 3, 6, 7 дугаар зүйлийг тус тус сонгож авч үзсэн болно. 

Шалгуур үзүүлэлтийн томьёолол 1. 

Нийгмийн даатгалын сангаас олгох тэтгэврийн тухай хуулийн 3 дугаар зүйл. “Тэтгэврийн даатгалын сангаас олгох тэтгэврийн төрөл” нь Монгол Улсын урт, дунд хугацааны бодлогын баримт бичигт тусгасан суурь тэтгэвэр олгох зорилго, зорилт туссан эсэх;

Нийгмийн даатгалын сангаас олгох тэтгэврийн тухай хуулийн 3 дугаар зүйлд тэтгэврийн даатгалын сангаас олгох тэтгэврийн төрлийг тусгасан. 

Мөн Нийгмийн даатгалын сангаас олгох тэтгэврийн тухай хуулийн 6 дугаар зүйлийн 6.1-д өндөр насны тэтгэвэр бодох аргыг нарийвчлан тусгасан. Мөн хуулийн 4 дүгээр зүйлд хувийн нэмэлт тэтгэврийн хөтөлбөрт хамрагдаж, нэмэлт тэтгэвэр авч болохоор тусгасан ч холбогдох хууль нь батлагдаагүй байна.

Нийгмийн даатгалын сангаас олгох тэтгэврийн тухай хууль хэрэгжиж эхэлснээс хойш Гэр бүл, хөдөлмөр, нийгмийн хамгааллын яам салбарын хэмээнд хэрэгжиж буй хууль тогтоомж, бодлогын баримт бичигт бодлогын үнэлгээ хийсэн. Нийгмийн даатгалын салбарын бодлогод үнэлэлт, дүгнэлт өгөх ажлын тайланд Монгол Улсын урт, дунд хугацааны бодлогын баримт бичигт тусгасан зарим зорилго, зорилт хуульд тусгагдаагүй тухай дүгнэлт гарсан. Тухайлбал, ““Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно.” гэж, 3.1.3-т “Бүх ахмад настанд суурь тэтгэвэр олгоно.” гэж, 3.1.4-т “Хувийн тэтгэврийн нэмэлт даатгалыг нэвтрүүлж, төрийн болон хувийн тэтгэврийн сангаас тэтгэвэр авах нөхцөлийг бүрдүүлж, санхүүгийн зах зээлийг дэмжинэ” гэж, 3.1.8-д “Тэтгэврийн даатгалын хагас хуримтлалын тогтолцоонд хэсэгчлэн шилжүүлж, 1979 оноос хойш төрсөн даатгуулагчийн тэтгэврийн даатгалын шимтгэлийг бодит хуримтлал болгоно” гэж, 3.1.9-д “Тэтгэврийн даатгалын тогтолцоог бүрэн хуримтлалын тогтолцоонд шилжүүлэх үе шатыг эхлүүлнэ” гэж, мөн УИХ-ын 2015 оны 52 дугаар тогтоолоор баталсан “Төрөөс тэтгэврийн шинэчлэлийн талаар баримтлах бодлого 2015-2030”-д заасан “Төрөөс тэтгэврийн шинэчлэлийн талаар баримтлах бодлого (2015-2030)”-ын 2.1.4-т заасан “эрэгтэй, эмэгтэй даатгуулагчийн өндөр насны тэтгэвэр тогтоолгох насны доод хязгаар ижил байх” гэж, 3.2.10-т “тэтгэврийн даатгалын сангаас өндөр насны тэтгэвэр тогтоолгох эрх үүссэн ахмад настан бүрт суурь тэтгэвэр олгоно” гэж тус тус заасан зорилт нь хуульд тусгагдаагүй, ахмад настан олон эх үүсвэрээс тэтгэвэр авах боломж бүрдээгүй байна гэж үзсэн.

Мөн Олон улсын хөдөлмөрийн байгууллага, Дэлхийн банк, Азийн хөгжлийн банк, Европын холбоо зэрэг олон улсын байгууллагаас Монгол Улсын тэтгэврийн тогтолцоонд 2011 оноос хойш 10 гаруй удаагийн актуар тооцооллыг хийж, үүний үр дүнд тэтгэврийн олон давхаргат тогтолцоог нэвтрүүлэх, шимтгэлийн хувь хэмжээ, тэтгэвэр тогтоолгох насыг үе шаттай нэмэгдүүлэх зэрэг параметрийн шинэчлэлийг хийхийг зөвлөж ирсэн.

Дээрх “Нийгмийн даатгалын салбарын бодлогод үнэлэлт, дүгнэлт өгөх ажлын тайлан, олон улсын байгууллагуудаас өгсөн зөвлөмж зэрэгт дурдсан олон давхаргат тэтгэврийн тогтолцооны шинэчлэл, зарим параметрийн шинэчлэл зэргийг хуульд тусгасан хэдий ч зарим зохицуулалт буюу суурь тэтгэврийн харилцааг зохицуулаагүй байна. 

Шалгуур үзүүлэлтийн томьёолол 2. 

Нийгмийн даатгалын сангаас олгох тэтгэврийн тухай хуулийн  5 дугаар зүйл. “Өндөр насны тэтгэвэр авах эрх”- Даатгуулагчийн өндөр насны тэтгэвэр тогтоолгох нас шударгаар тодорхойлсон эсэх;

Нийгмийн даатгалын сангаас олгох тэтгэврийн тухай хуулийн 5 дугаар зүйлд даатгуулагчийн өндөр насны тэтгэвэр авах эрхийг зааж өгсөн. 

Мөн Нийгмийн даатгалын сангаас олгох тэтгэвэр, тэтгэмжийн тухай хууль (хүчингүйд тооцсон)-д 2017 онд нэмэлт, өөрчлөлт оруулж даатгуулагчид өндөр насны тэтгэвэр тогтоох ердийн нас (эрэгтэй 60, эмэгтэй 55 нас)-ыг жил бүр 3 сараар нэмэгдүүлж, 2018 оноос хэрэгжиж эхэлсэн. Гэвч УИХ-аас 2023 онд баталсан Нийгмийн даатгалын багц хуулийн шинэчилсэн найруулгын хүрээнд бусад нөхцөлөөр өндөр насны тэтгэвэр тогтоолгох даатгуулагчийн насыг хэвээр үлдээсэн нь нийгэмд шударга бус байдлыг бий болгож байна.

Манай улсын хүн амын дундаж наслалт 2023 онд 71.5 жил болж, 2000 оны дундаж наслалтаас 8.3 жилээр өссөн үзүүлэлттэй, харин эрэгтэйчүүдийн дундаж наслалт 7.2 жилээр нэмэгдэж 67.6 жил, эмэгтэйчүүдийн дундаж наслалт 10.8 жилээр нэмэгдэж 76.9 жил болж нэмэгдсэн нь 0 наснаас тооцоолсон дундаж бөгөөд харин тэтгэврийн тогтолцоонд тэтгэврийн насанд хүрсэн хүний цаашид амьдрах хугацааг авч үздэг. Дэлхийн банкнаас хийсэн 2024-2050 он хүртэлх хугацааны тооцооллоор 65 настай байх үеийн дундаж наслалт эрчүүдийн хувьд 13.0 жил байгаа нь эрэгтэй хүн 78 нас, эмэгтэйчүүдийн хувьд 16.9 байгаа нь 81.9 нас болж өсөх төлөвтэй, энэ нь цаашид ч нэмэгдэх хандлагатай байна.

Нийгмийн даатгалын сангаас болон цэргийн тэтгэвэр авагчдын тоо жил бүр өсч, 2025 оны жилийн эцсийн байдлаар 546.1 мянгад хүрсний 428.4 мянга нь өндөр насны тэтгэвэр авагч байгаа нь нийт тэтгэвэр авагчдын 78.5 хувийг эзэлж байна. 

Харин нийт 428.4 мянган өндөр насны тэтгэвэр авагчийн 43.0 хувь буюу 184.0 мянган тэтгэвэр авагч нь хөнгөлөлттэй буюу эрт тэтгэвэр тогтоолгон авч байна. 

Шалгуур үзүүлэлтийн томьёолол 3. 

Нийгмийн даатгалын сангаас олгох тэтгэврийн тухай хуулийн  6 дугаар зүйл. Нэрийн дансны аргаар тэтгэвэр бодох арга нь Монгол Улсын урт, дунд хугацааны бодлого, хөтөлбөрт нийцсэн эсэх;

“Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны зорилт”-ын 3.1.2-т “Нийгмийн даатгалын хууль, эрх зүйн орчныг боловсронгуй болгоно.” гэж, 3.1.8-д “Тэтгэврийн даатгалын хагас хуримтлалын тогтолцоонд хэсэгчлэн шилжүүлж, 1979 оноос хойш төрсөн даатгуулагчийн тэтгэврийн даатгалын шимтгэлийг бодит хуримтлал болгоно” гэж, 3.1.9-д “Тэтгэврийн даатгалын тогтолцоог бүрэн хуримтлалын тогтолцоонд шилжүүлэх үе шатыг эхлүүлнэ” гэж заасан. 

Нэрийн дансны аргаар 7 хүн л тэтгэвэр тогтоолгосон, цалинд үндэслэсэн аргаар бодогдсон тэтгэврээс хэт бага тогтоогдохоор байгаа тул тэтгэврийн зөрүү их, ялгаатай тогтоогдох нөхцөл байдал үүсч байна. 
Шалгуур үзүүлэлтийн томьёолол 4. 

Нийгмийн даатгалын сангаас олгох тэтгэврийн тухай хуулийн  9 дүгээр дугаар зүйл. Өндөр насны тэтгэврийн тусгай зохицуулалт нь хууль тогтоомжид нийцсэн эсэх;
Нийгмийн даатгалын сангаас өндөр насны тэтгэвэр авч байсан гэр бүлийн хоёр тэтгэвэр авагчийн аль нэг нь нас барсан бол нас барсан тэтгэвэр авагчийн авч байсан тэтгэврийн 20 хувьтай тэнцэх хэмжээний мөнгөн дүнгээр нөгөө нөхөр эсхүл эхнэрийн өндөр насны тэтгэврийн хэмжээг нэмэгдүүлэхээр хуульчилсан. 

Энэ хуулийн үйлчлэлд 2025 оны байдлаар 3.5 мянган тэтгэвэр авагч хамрагдсан байна.  Дунджаар сарын тэтгэврийн хэмжээ 168.5 мянган төгрөгөөр нэмэгдсэн байна.

Шалгуур үзүүлэлтийн томьёолол 5. 

Нийгмийн даатгалын сангаас олгох тэтгэврийн тухай хуулийн 20 дугаар зүйл. Тэтгэвэр тогтооход баримтлах дундаж цалин (5 жил) хөлс нь Монгол Улсын урт, дунд хугацааны бодлого, хөтөлбөрт нийцсэн эсэх:

Тус хуулийн 20.1-д  даатгуулагчийн “тэтгэвэр тогтоолгох сарын дундаж цалин хөлс, түүнтэй адилтгах орлогыг тодорхойлохдоо даатгуулагчийн тэтгэврийн даатгалын шимтгэл төлсөн сүүлийн 20 жилийн доторх дараалсан 5 жилд шимтгэл төлсөн цалин хөлс, түүнтэй адилтгах орлогын нийлбэрийг 60-д хувааж бодно” гэж, 20.2-т “даатгуулагч 5 жилээс доош хугацаанд шимтгэл төлсөн байх нөхцөлөөр тэтгэвэр тогтоолгох тохиолдолд тэтгэвэр тогтоолгох сарын дундаж цалин хөлс, түүнтэй адилтгах орлогыг тодорхойлохдоо шимтгэл төлсөн цалин хөлс, түүнтэй адилтгах орлогын нийлбэрийг түүний шимтгэл төлсөн нийт сарын тоонд хувааж бодно” гэж тус тус заасан.

Энэхүү зохицуулалт нь шинээр тэтгэвэр тогтоолгох даатгуулагчийн тэтгэвэр тогтооход баримтлах цалин хөлсийг тодорхойлоход дараалан шимтгэл төлж, ажиллаагүй, эдийн засгийн нөлөөллөөс хамаарч тогтвортой ажиллах боломж харилцан адилгүй, гадаад улсад ажил хөдөлмөр эрхлэх, ажлаас гарах тохиолдлууд нэмэгдэж байна. 

3.2. [bookmark: _Toc196842523]Практикт нийцэж буй байдал шалгуур үзүүлэлтийн хүрээнд хийсэн үнэлгээ 

Шалгуур үзүүлэлтийн томьёолол 1.

Нийгмийн даатгалын сангаас олгох тэтгэврийн тухай хуулийн 3 дугаар зүйл. “Тэтгэврийн даатгалын сангаас олгох тэтгэврийн төрөл” нь Монгол Улсын урт, дунд хугацааны бодлогын баримт бичигт тусгасан суурь тэтгэвэр олгох зорилго, зорилт туссан эсэх;

Олон улсын хөдөлмөрийн байгууллага, Дэлхийн банк, Азийн хөгжлийн банк, Европын холбоо зэрэг олон улсын байгууллагаас Монгол Улсын тэтгэврийн тогтолцоонд 2011 оноос хойш 10 гаруй удаагийн актуар тооцооллыг хийж, үүний үр дүнд тэтгэврийн олон давхаргат тогтолцоог нэвтрүүлэх, шимтгэлийн хувь хэмжээ, тэтгэвэр тогтоолгох насыг үе шаттай нэмэгдүүлэх зэрэг параметрийн шинэчлэлийг хийхийг зөвлөсөн байна.

Тэтгэврийн даатгалын сангийн зарлага өмнөх онуудаас нэмэгдэж байна. Тэтгэврийн доод хэмжээгээр тэтгэвэр авч байгаа хүний тоо нийт тэтгэвэр авагчдын 56.1 хувийг эзэлж байгаа төдийгүй тэтгэврийн зөрүү арилахгүй байгаа нь нэмэлт өөр эх үүсвэр буюу “суурь тэтгэвэр”-ийн давхарга шаардлагатай байгааг харуулж байна.

Шалгуур үзүүлэлтийн томьёолол 2.

Нийгмийн даатгалын сангаас олгох тэтгэврийн тухай хуулийн 5 дугаар зүйл.
“Өндөр насны тэтгэвэр авах эрх”- Даатгуулагчийн өндөр насны тэтгэвэр тогтоолгох нас шударгаар тодорхойлсон эсэх;

Нийгмийн даатгалын сангаас олгох тэтгэврийн тухай хуульд заасны дагуу өндөр насны тэтгэврийг хөнгөлөлттэй болон хөдөлмөрийн хэвийн бус нөхцөлөөр тогтоолгож байгаа нь хэвийн нөхцөлөөр тэтгэвэр тогтоолгох даатгуулагчаас насны хувьд 5-10 жилийн өмнө буюу эрт тогтоолгож байна.

Хөдөлмөрийн хэвийн бус нөхцөлийн үнэлгээг бодитой хийлгэх, зарим зохицуулалтыг өөрчлөх, тухайлбал, эрт тогтоож байгаа тэтгэврийн насыг нэмэгдүүлэх шаардлагатай байна. 

Хөдөлмөрийн хэвийн бус нөхцөлөөр тэтгэвэр тогтоолгох даатгуулагчдын тоо нэмэгдэж нийт тэтгэвэр авагчийн 43 хувийг эзэлж байна.

Шалгуур үзүүлэлтийн томьёолол 3.

Нийгмийн даатгалын сангаас олгох тэтгэврийн тухай хуулийн 6 дугаар зүйл. 
Хагас хуримтлалын тогтолцоонд үе шаттай шилжих зорилгоор даатгуулагчийн тэтгэврийн даатгалын шимтгэлийн 2 хувийг тэтгэврийн нөөц санд хуримтлуулж байгаатай холбогдуулан тэтгэвэр бодох аргыг оновчтой тодорхойлсон эсэх;

Тэтгэврийн даатгалын шимтгэлийн нэрийн дансны тухай хууль 1999 оны 06 дугаар сарын 10-ны өдөр батлагдаж 2000 оны 01 дүгээр сарын 01-ний өдрөөс мөрдөж эхэлсэн.

Улсын Их Хурлын чуулганы 2023 оны 07 дугаар сарын 07-ны өдрийн нэгдсэн хуралдаанаар Нийгмийн даатгалын багц хуулийн шинэчилсэн найруулгыг батлан 2024 оны 01 дүгээр сарын 01-ний өдрөөс эхлэн мөрдөж эхэлсэнтэй холбогдуулан Тэтгэврийн даатгалын шимтгэлийн нэрийн дансны тухай хууль хүчингүй болж нэрийн данс нь өндөр насны тэтгэвэр бодох арга болж өөрчлөгдсөн.

Нэрийн дансны аргаар 2025 оны жилийн эцэст нийт 7 иргэн өндөр насны тэтгэвэр тогтоолгосон байна. 
Хууль тогтоомжийн хүрээнд нэрийн дансны аргаар тэтгэвэр тогтоолгосон хүний тоо цөөн, өндөр цалин хөлстэй даатгуулагчид таатай нөхцөлтэй тэтгэвэр байгаа нь практикт нийцэхгүй нөхцөл үүсгэж байна. 
Шалгуур үзүүлэлтийн томьёолол 4.

Нийгмийн даатгалын сангаас олгох тэтгэврийн тухай хуулийн 9 дүгээр зүйл. “Өндөр насны тэтгэврийн тусгай зохицуулалт нь зөв тодорхойлогдсон эсэх;  

Улсын Их Хурлын 2023 оны 07 дугаар сарын 07-ны өдрийн нэгдсэн хуралдаанаар Нийгмийн даатгалын багц хуулийн шинэчилсэн найруулгыг батлан 2024 оны 01 дүгээр сарын 01-ний өдрөөс эхлэн шинээр мөрдөж эхэлсэн. 

Ахмад настны эрхийг хангахад төрөөс баримтлах зарчмын дагуу нас барсан тэтгэвэр авагчийн авч байсан тэтгэврийн 20 хувьтай тэнцэх хэмжээг түүний нөхөр эсхүл эхнэрийн өндөр насны тэтгэврийг нэмэгдүүлэн орлогын баталгаат байдлыг хангахаар зохицуулагдсан.

Энэ хуулийн үйлчлэлд зөвхөн Нийгмийн даатгалын сангаас олгох тэтгэврийн тухай хуулийн дагуу өндөр насны тэтгэвэр тогтоолгосон тэтгэвэр авагч хамаарна. 

Шалгуур үзүүлэлтийн томьёолол 5. 

Нийгмийн даатгалын сангаас олгох тэтгэврийн тухай хуулийн 20 дугаар зүйл. Тэтгэвэр тогтооход баримтлах дундаж цалин (5 жил) хөлс нь Монгол Улсын урт, дунд хугацааны бодлого, хөтөлбөрт нийцсэн эсэх.

Хүн амын дундаж наслалт 2021 онд 71.01 жил болж, 26 жилийн өмнөх дундаж наслалтын түвшинтэй харьцуулахад 7.23 жилээр өссөн. Тухайлбал, эрэгтэйчүүдийн дундаж наслалт 67.05 болж 4.95 жилээр, эмэгтэйчүүдийнх 76.47 болж 11.04 жилээр тус тус өссөн байна. Тэтгэврийн насны хүн ам 2020 онд хүн амын 9.85 хувийг эзэлж байсан бол 2030 онд 13.37, 2050 онд 19.42 хувь болохоор байна.

Тэтгэврийн даатгалын санд улсын төсвөөс  олгох санхүүгийн дэмжлэгийн хэмжээ нь 2021 онд дотоодын нийт бүтээгдэхүүний 1.4 хувь байгаа бол энэ үзүүлэлт нь 2030 онд 6.8 хувь, 2050 он гэхэд 11.3 хувь болж өсөх магадлал хэтийн тооцоо, судалгааны үр дүнгээс харагдаж байна. Улсын төсвөөс олгох санхүүгийн дэмжлэгийн хэмжээг 2030 он гэхэд дотоодын нийт бүтээгдэхүүний 2.0 хувиас хэтрүүлэхгүй байхаар “Төрөөс тэтгэврийн шинэчлэлийн талаар баримтлах бодлого”-д тусгасан. Уг зорилтыг хангахад тэтгэврийн параметрийн шинэчлэлийг үргэлжлүүлэн хийх зайлшгүй шаардлагатай байна.

Монгол Улсын хүн амын дундаж наслалт, өндөр насны тэтгэвэр авагчийн тоо нэмэгдэж байгаатай холбогдуулан сангийн ачаалал тэр хэмжээгээр өсч байна. 

Даатгуулагчийн тэтгэвэр тогтоолгохоор сонгосон дараалсан сар бүрийн цалин хөлс, түүнтэй адилтгах орлогыг тодорхойлох хугацаа 5 жил байгаа нь тэтгэврийн зөрүү гарахад нөлөөлж, цаашид тэтгэвэр тогтоолгоход баримтлах хугацаа (5 жил)-г үе шаттайгаар нэмэгдүүлэх шаардлага үүсэж байна.

ДӨРӨВ. ДҮГНЭЛТ, ЗӨВЛӨМЖ 

1.1. [bookmark: _Toc196842524]Үнэлэлт, дүгнэлт
Энэхүү судалгааны дүнд үндэслэн Нийгмийн даатгалын сангаас олгох тэтгэврийн тухай хуульд нэмэлт, өөрчлөлт оруулах тухай хуулийн төслийг боловсруулах нь зүйтэй гэж дүгнэж  байна. Монгол Улсын урт, дунд хугацааны хөгжлийн бодлого, хөтөлбөрт тэтгэврийн хагас хуримтлалын тогтолцоонд хэсэгчлэн шилжих, бүх ахмад настанд суурь тэтгэвэр олгох, тэтгэврийн тогтолцоонд хувийн хэвшлийн оролцоог сайн дурын нэмэлт даатгалын хэлбэрээр дэмжин, ахмад настан олон эх үүсвэр бүхий тэтгэврийн орлоготой байх нөхцөлийг бүрдүүлж, даатгуулагчийг илүү олон жил хөдөлмөрлөж, тасралтгүй шимтгэл төлөхийг урамшуулах, тэтгэврийн даатгалын тогтолцооны шинэчлэлийг хийх зорилтыг дэвшүүлсэн.

Тэтгэврийн шинэчлэлийн зорилго нь:
 	1/Ахмад настны нийгмийн баталгааг хангах, амьдралын чанарыг сайжруулах, тэтгэврийн худалдан авах чадварыг дээшлүүлэх зорилгоор олон давхаргат тэтгэврийн тогтолцооны загварыг нэвтрүүлэх;
	2/Тэтгэврийн даатгалын сангийн эх үүсвэрийг бүрдүүлж, тогтвортой урт хугацаанд ажиллах санхүүгийн чадавхыг хангах;
	3/Тэтгэвэр авах болзол, нөхцөл хангасан даатгуулагчид олгох үйлчилгээг хүртээмжтэй зохион байгуулах;
	4/Хүн амын насжилт, тэтгэвэр авах хугацаа уртсаж байгаатай холбогдуулан тэтгэвэр тогтоолгох нөхцөл, болзлыг дахин тодорхойлохтой холбоотой харилцааг тусгах зэрэг болно.

Тэтгэврийн тогтолцооны зарчим нь:
1/Тогтолцооны шинэчлэл хийх;
2/Параметрийн шинэчлэл хийх нь олон улсад хүлээн зөвшөөрөгдсөн зарчим юм. 
Олон улсын хөдөлмөрийн байгууллага, Дэлхийн банк, Азийн хөгжлийн банк, Европын холбоо зэрэг олон улсын байгууллагаас Монгол Улсын тэтгэврийн тогтолцоонд 2011 оноос хойш 10 гаруй удаагийн актуар тооцооллыг хийж, үүний үр дүнд тэтгэврийн олон давхаргат тогтолцоог нэвтрүүлэх, тэтгэвэр тогтоох цалин хөлсний дараалсан жилийг нэмэгдүүлэх, шимтгэлийн хувь хэмжээ, тэтгэвэр тогтоолгох насыг үе шаттай нэмэгдүүлэх зэрэг параметрийн шинэчлэл хийхийг зөвлөж ирсэн хэдий ч 2023 онд УИХ-аас баталсан Нийгмийн даатгалын сангаас олгох тэтгэврийн тухай хуулийн шинэчилсэн найруулгад зохицуулалт дутуу тусгагдсан байна.

1.2. [bookmark: _Toc196842525]Зөвлөмж 

Зөвлөмж 1. Нийгмийн даатгалын сангаас олгох тэтгэврийн тухай хуулийн 3 дугаар зүйл. 

Нийгмийн даатгалын шимтгэлийг 25 жил ба түүнээс дээш (энэ онд 22 жил 3 сар)- жил төлж ажилласан даатгуулагч шимтгэл төлсөн сүүлийн 20 жилийн доторх дараалсан 60 сарын дундаж цалингаас өндөр насны бүрэн тэтгэвэр тогтоолгох боломжтой. Тэтгэврийг хуулиар тогтоосон хувь хэмжээгээр тооцоход тухайн үед мөрдөж байгаа тэтгэврийн доод хэмжээ (769 мян.төг)-нд хүрэхгүй бол тэтгэврийн доод хэмжээгээр тогтоож байна. 2026 оны 5 сарын байдлаар нийт тэтгэвэр авагчдын 56.1 хувь буюу 297.2 мянган хүн тэтгэврийн доод хэмжээгээр тэтгэвэр авч байна.

Засгийн газрын тогтоолоор ижил хэмжээгээр тэтгэврийг нэмэгдүүлэхэд тэтгэврийн зөрүү арилахгүй, тэтгэврийн худалдан авах чадвар буурсан иргэдийн амьжиргаанд хүрэлцэхгүй байгаа тул нэмэлт өөр эх үүсвэр шаардлагатай байна.

Монгол Улсын урт, дунд хугацааны бодлогын баримт бичигт туссан олон давхаргат тэтгэврийн тогтолцоо нэвтрүүлэх, бүх ахмад настанд суурь тэтгэвэр олгох нарийвчилсан зохицуулалт, “баталгаат тэтгэвэр”-ийн аргачлал тооцоолол судалгааг хийж хуульд нэмэлт өөрчлөлт оруулахыг зөвлөж байна.

Зөвлөмж 2. Нийгмийн даатгалын сангаас олгох тэтгэврийн тухай хуулийн 5 дугаар зүйл.

Монгол Улсын урт, дунд хугацааны бодлогын баримт бичигт туссан эрэгтэй, эмэгтэй даатгуулагчийн өндөр насны тэтгэвэр тогтоох насыг ижил байлгах, нийгэмд шударга бус байдлыг бий болгохоос сэргийлж, өндөр насны тэтгэвэр тогтоолгох насыг даатгуулагчийн төрсөн онд харгалзуулан 3 сараар нэмэгдүүлсэн зохицуулалтыг Нийгмийн даатгалын сангаас олгох тэтгэврийн тухай хуульд нарийвчлан тусгах нь зүйтэй.

Олон хүүхэдтэй эхийн нөхцөл, тэтгэврийг хөнгөлөлттэй тогтоох газрын доор, хөдөлмөрийн хортой, халуун, хүнд нөхцөлийн тэтгэвэр тогтоолгох даатгуулагчийн насыг жил бүр 3 сараар нэмэгдүүлж 2 насаар, бусад нөхцөлийн насыг жил бүр 3 сараар нэмэгдүүлж 5 насаар тус тус нэмэгдүүлэх, төмөр замын цэрэгжүүлсэн хамгаалалтын албанд ажилласан нөхцөлийг хөдөлмөрийн хүнд нөхцөлд хамааруулах, эрт тэтгэвэр тогтоолгох даатгуулагч, хуульд заасан насанд хүрээд тэтгэвэр тогтоолгох даатгуулагчийн тэтгэврийн бодолт ялгаатай байх (эрт тэтгэвэр тогтоолговол тэтгэврийн хэмжээ бага, хуульд заасан насанд хүрээд тэтгэвэр тогтоолгох даатгуулагчийн хувьд тэтгэврийн хэмжээг тодорхой хувиар нэмэгдүүлдэг байх) тооцооллыг хийж, өөрчлөлтийг хуульд тусгахыг зөвлөж байна.

Зөвлөмж 3. Нийгмийн даатгалын сангаас олгох тэтгэврийн тухай хуулийн 6 дугаар зүйл.

Тэтгэврийн даатгалын эрх зүйн орчныг боловсронгуй болгох гол зорилго нь даатгуулагчид эрх тэгш, шударга, амьжиргаанд нь хүрэлцэхүйц хэмжээний тэтгэвэр олгох, тэтгэврийн даатгалын сангийн санхүүгийн тогтвортой байх нөхцөлийг бүрдүүлэх, улсын төсвийн санхүүжилтийн хэмжээг бууруулах, даатгалд хамрагдах сонирхол, хөшүүргийг бий болгох, тэтгэврийн хэмжээг төлсөн шимтгэлтэй уялдуулах, тэтгэвэр тооцох аргачлалыг боловсронгуй болгох юм.

Нэрийн дансны аргаар өндөр насны тэтгэврийг бодоход цалинд үндэслэсэн аргаар бодогдсон тэтгэврээс бага хэмжээний тэтгэвэр бодогдох, нөгөө талаас нэрийн дансны аргаар өндөр цалин хөлстэй даатгуулагчид таатай нөхцөлтэй тэтгэвэр тогтоогдохоор байгаа тул энэхүү аргыг өөрчлөхийг зөвлөж байна. 
Зөвлөмж 4. Нийгмийн даатгалын сангаас олгох тэтгэврийн тухай хуулийн 9 дүгээр зүйл.

Хуулийн хүрээнд тусгай зохицуулалтад хамаарах тэтгэвэр авагчийн тоо, тэтгэврийн хэмжээ нэмэгдэж байна. 

Баталгаат тэтгэврийг бий болгосноор тэтгэврийн хэмжээ бодитой, тэтгэврийн худалдан авах чадвар сайжрах, 20 хувийн нэмэгдлийг өөрчлөн ганц бие ахмад настан  тэтгэвэр авагчийн тэтгэврийн хэмжээг нэмэгдүүлэх талаар холбогдох тооцоо судалгааг хийж, хуульд өөрчлөлт оруулах саналыг гаргаж байна.

Зөвлөмж 5. Нийгмийн даатгалын сангаас олгох тэтгэврийн тухай хуулийн 20 дугаар зүйл.

Даатгуулагчийн тэтгэвэр тогтоолгох сарын дундаж цалин хөлс, түүнтэй адилтгах орлогыг тодорхойлохдоо: Тухайн даатгуулагчийн тэтгэврийн даатгалын шимтгэл төлсөн тэтгэвэр тогтоолгохын өмнөх хугацааны цалин хөлсний дунджаас тооцох зохицуулалтыг үе шаттайгаар (2027 онд 6 жил, цаашид 10 жилд хүргэх) нэмэгдүүлэх талаар тооцоо, судалгаа хийж, хуульд өөрчлөлт оруулах саналыг гаргаж байна.

Хууль, эрх зүйн акт
Нэг. Монгол Улсын хууль тогтоомж: 
· Монгол Улсын Үндсэн хууль, 1992 
· Нийгмийн даатгалын ерөнхий хууль, 2023
· Нийгмийн даатгалын сангаас олгох тэтгэврийн тухай хууль, 2023
· Засгийн газрын 2023 оны 450 дугаар тогтоолоор баталсан “Тэтгэвэр тогтоолгох, тэтгэврийн хэмжээг өөрчлөхөд бүрдүүлэх баримт бичгийн жагсаалт, тэтгэвэр олгох журам”, 2023
Хоёр. Бодлогын баримт бичиг: 
· “Алсын хараа-2050” Монгол Улсын урт хугацааны хөгжлийн бодлого, 2020 
· Монгол Улсын Их Хурлын 2020 оны 23 дугаар тогтоолын 1 дүгээр хавсралтаар баталсан “Монгол Улсыг 2021-2025 онд хөгжүүлэх таван жилийн үндсэн чиглэл”, 2020
· Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”, 2024
· Монгол Улсын Их Хурлын 2015 оны 53 дугаар тогтоолоор баталсан “Төрөөс тэтгэврийн шинэчлэлийн талаар баримтлах бодлого (2015-2030)”, 2015
Гурав. Судалгааны тайлан: 
· “Нийгмийн даатгалын холбогдолтой эрх зүйн актын эмхэтгэл ”УНДЕГ УБ, 1995, 1997, 2000, 2005, 2007, 2008, 2012, 2016, 2021
· “Pension reform” Robert Holzmann, Edward Palmer, World bank 2006
· “Social security pensions” Colin Gillion, John Turner, Clive Bailey, Denis Latuipe ILO, Geneva 2011
· “Нийгмийн даатгалын тухай эрх зүйн актууд” НДЕГ УБ, “Бит пресс” ХХК, 2013
· “Шимтгэлтэй дүйцэх татаастай тэтгэврийн хөтөлбөрүүд” Дэлхийн банк УБ, “Хөх монгол принтинг” ХХК, 2015		
· “Тэтгэврийн шинэчлэлийн үндсэн ойлголтууд цуврал-Тэтгэврийн тогтолцооны тухай үндсэн үзэл баримтлалууд” Дэлхийн банк УБ, 2012
· “Тэтгэврийн шинэчлэлийн үндсэн ойлголтууд цуврал-Баталгаа” Дэлхийн банк УБ, 2012
· “Тэтгэврийн шинэчлэлийн үндсэн ойлголтууд цуврал-Тэтгэврийн даатгалд хамрагдалт”	Дэлхийн банк УБ, 2012    
· “Нийгмийн даатгалын статистикийн эмхэтгэл” НДЕГ, УБ, “Мөнхийн үсэг” ХХК, 2012  	
· “Тэтгэврийн тогтолцооны шинэчлэлийн талаарх олон улсын туршлага, сургамж” 2015, 
· ”Тэтгэврийн шинэчлэлийн бодлогын хувилбарууд” 2017,”Монгол улсын тэтгэврийн даатгалын тогтолцоонд богино болон дунд хугацаанд хийх параметрийн өөрчлөлтийн хувилбарууд” 2018, 2021 Марк Дорфман, Ахлах эдийн засагч, Дэлхийн банк. 
· Дэлхийн банк, Каллунд Консалтинг компанийн Актуарч Кеннет Дональдсон, эдийн засагч Матиас Зиб нарын 2019 оны “Судалгааны үр дүнгийн тайлан, зөвлөмж”
Дөрөв. Цахим эх сурвалж:
· www.legalinfo.mn  
· www.1212.mn

